
Euskal Etxea aldatu du Shanghaik 

Txinako garapenak euskal komunitate handia sortu du hiriburu ekonomikoan, eta Euskal Etxea txiki geratu da. Larunbatean inauguratu zuten lokal berria, bi kideren urtemugaren aitzakiarekin. 

Zigor Aldama, Shanghai 

Shanghaiko Fuxing kaleko 34. zenbakiak usain berezia dauka, Txinako hiriburu ekonomikoak duenaren aldean oso ezberdina da. Baina gozatzeko kale txiki bat zeharkatu behar da, eta ezkutuan altxor bat gordetzen da. Bi solairuko eraikin dotoretik ateratzen diren soinu eta usainek auzoko txinatarren jakin-mina pizten dute, ez da zalantzarik: hesiaren atzean euskaldunak dabiltza. Txinako Euskal Etxe berria da, Asiako bakarra, eta, hala ere, gehien handitu dena, Dragoi Handiaren hazkunde ekonomikoari esker. Hainbeste dira Euskal Etxeko kideak, non aurreko batzarrean eraikin berrira aldatzea erabaki zuten, Tayuan kaleko 321 zenbakia utzita -elkartearen lehen egoitza- . «Bazkideak 56 lagun gara, eta 23 elkarte. Aurreko lokalean ez ginen sartzen», azaldu du Alex Arriola elkarteko presidenteak. 

Ion Alañaren (30) eta Unai Diegoren (26) urtebetetzeen aitzakiarekin inauguratu zuten larunbatean ia 300 metro koadroko Euskal Etxe berria. Bata sukaldaria da, eta bestea Orbeak Txinan duen ordezkaria. Alañaren bidez bazkideek Euskal Herrira bidaiatzeko aukera izan zuten. Zinta gorria moztu ordez, kandelak itzali zituzten. Xanpainik ez zen izan, ekitaldirako botilaratutako patxarana bakarrik, Euskal etiketa eta guzti, Sparberren eskutik. Kideen artean giltzak banatu eta gero, musikarako eta erlaxatzeko garaia izan zen, kandelek argiztatzen zutelarik atariko baso berde txikia. Ikuspegi ederra du terrazak, Shanghaiko etxe orratzek sekulako ostertza marrazten dute. Euskal etxe berria lasaitasunaren oasi bat da 20 milioiko metropoli zaratatsuan. 

«Beharbada herrialdearen ezaugarriengatik Euskal Etxe diferentea da hau», dio Mikel Aiestaran presidenteordeak. «Jendearekin harreman gutxi izaten dugunez eta lanak estresa sortzen digunez, guretzat elkartzea ez da luxu bat, behar bat baizik». Horregatik, zuzendaritza talde berriak buru osasunerako ekimen berriak jarri nahi ditu martxan. Berrikuntzen artean, argazkilaritza lehiaketa dago. Bost kategoriatan egingo da, horien artean txinatarkeriena: «Txinatarrentzat ohikoak diren gauzak baina guretzat oso bereziak direnak», dio Edurne Altuna idazkari eta ekintzen arduradunak. «Gure esperientziak elkar trukatzeko blog bat egin dugu (http://blog.chinaeuskaletxea.info)». 

ERREFERENTZIA GUNEA. Kirol arloan ere berrikuntzak prestatzen ari da Euskal Etxea. Bizikleta ibilaldia Hangzhou hirian -ekialdeko kostako hiririk interesgarrienetakoa-, squash lehiaketak, baita arrisku handiko futbol txapelketak ere, Euskal Herriko eta Kataluniako selekzioek jokatutakoa bezalakoak. Euskaldunen kirol gustukoena ahaztu gabe: musa. Elkarteko ekitaldi garrantzitsuenetakoa izaten da; ekainean lehiaketa bat egingo dute. «Euskal Etxea Shanghain dagoen arren, Txinan bizi diren euskaldun asko elkartzen dira; hiritik kanpo bizi diren asko biltzen ditu mus txapelketak, festa handia da», dio Alex Arriolak. 

Shanghaiko euskal etxea 2005ean sortu zen; lasaitasunez egoteko toki bat bilatzen zuen Euskal Herriko enpresari eta langile talde batek. Geroztik, Txinan dauden Euskal Herriko konpainiak asko igo dira, ehundik gora daude. Aurreko etxean egindako azken batzarretan, 50 lagun elkartu ziren; argi ikusten zen toki gutxi zegoela denak hartzeko. Askotan, Mondragon Elkarteak Kunshan duen baserria erabili behar izan zuten. Azkenean, larunbatean Euskal Etxe berria inauguratu zuten; bazkide diren elkarteentzat zerbitzuak eskaintzen ditu, bilera gela, esaterako. Hala, gastuei aurre egingo diete, asko jaitsi baita bazkideek ordaintzen duten kuota. 

Eraikin berria erreferentzia da Txinan bizi diren eta bisitan joaten diren euskal herritar guztientzat. Ez da soilik egunerokotasunetik aldentzeko tokia, herrialdea bisitatu nahi dutenentzat ere erreferentzia da, baita euren lanak erakutsi nahi dituzten euskal artistentzat ere. Hondarribiko Judas Arrieta margolariaren lanekin abiatu da, eta Euskal Etxea proposamen gehiagoren zain dago. Edozer gauza gure koloreak Txinara eramanez gero. 

